
ANEXO Nº 2



EUSKAL AUTONOMIA ERKIDEGOKO ADMINISTRAZIO OROKORRAREKIN SINATUTAKO LANKIDETZA HITZARMENA BERRESTEKO FORU ARAU PROIEKTUA, AIARALDERAKO LEHENTASUNEZKO JARDUKETA ZONAK BULTZATZEKO PLANEAN JASOTAKO "ZERBITZU TURISTIKOEN ESKAINTZA INTEGRATUA GARATZEA" PROIEKTUAREN ESPARRUAN JARDUKETAK EGITEARI BURUZKOA. 

2019ko maiatzaren 2ko Erabakiaren bidez, Eusko Legebiltzarrak Aiaraldeko eskualdea berreskuratzeko eta suspertzeko ponentzia bat sortzea erabaki zuen, iraganeko krisi ekonomikoak eta industria ehunaren galerak bereziki eragin baitiote.

Eusko Legebiltzarraren osoko bilkurak, 2021eko azaroaren 25ean egindako bilkuran, Aiaraldeko eskualdea suspertzeko ponentziaren txostena onetsi zuen, eta Eusko Legebiltzarraren Aldizkari Ofizialean argitaratu zen.

Ponentzia horren ondorioetan proposatzen zaie erakunde publikoei, batetik, ponentziaren txostena onetsi eta hiru hilabeteko epean, berehala jarduteko plan bat egitea, eta, bestetik, ponentziaren txostena onetsi eta gehienez 10 hilabeteko epean, epe ertainean (hiru urtera) egin beharreko plan estrategiko bat egitea.

2020ko azaroaren 3an, Euskadiko Gobernu Kontseiluak BERPIZTU programa onetsi zuen (Euskadiko ekonomia eta enplegua suspertzeko 2020-2024 Programa), Euskadiko ekonomiaren eta enpleguaren susperraldiaren funtsezko erronkei erantzun integrala emateko. 

Eusko Jaurlaritzaren Gobernu Kontseiluak martxoaren 1ean onetsi zuen Aiaraldeko eskualdeko berehalako jarduteko plana, Euskadiko lehentasunezko jarduketa zonetako bat den aldetik. Plan horrek 24 milioi euroko zuzkidura du zortzi proiektu eragile abian jartzeko. Proiektu eragile horiek hainbat kudeaketa arlotan eragiten dute, eta inbertsio jarduera zehatzak dituzte xede.

Aiaraldeko eskualdeko berehala jarduteko planak, helburu horiek lortzeko, proiektu eragile batzuk egitea aurreikusten du. Proiektu horiek partaidetza eta lankidetza prozesu batean definituta daude, eta eskualdeko eragile ekonomikoek, sozialek eta erakundeek modu erabakigarrian esku hartu dute. Horretarako, 2022-2023 aldian gauzatu beharreko inbertsio jarduera zehatzak sortu dira, eta, kasu batzuetan, 2024ko ekitaldira hedatuko dira.

Planean definitutako proiektu eragileen artean dago Aiaraldeko lehentasunezko jarduketa zonan ezarriko den "Zerbitzu turistikoen eskaintza integratua garatzea" izenekoa. Haren jardunak bat egiten du Eusko Jaurlaritzako Turismo, Merkataritza eta Kontsumo Sailaren eskumen eremuan, haren helburua baita jarduera integrala egitea baliabide turistikoei balioa emateko, bai eta eskualdeko turismo jasangarriaren eskaintza antolatzeko plan bat egitea ere, non zehaztuko baitira turismora bideratutako ekitaldi bereziak, bai eta baliabide turistiko guztiak elkarrekin lotzea ere.

Azaroaren 25eko 27/1983 Legeak, Autonomia erkidego osorako erakundeen eta bertako lurralde historikoetako foruzko jardute erakundeen arteko harremanei buruzkoak, honako hau ezartzen du 2. artikuluan: "Euskal Autonomia Erkidegoko administrazioek, bakoitzak bere eskumenak erabiliz, eraginkortasun eta koordinazio printzipioen arabera jardungo dute".

Arabako Foru Aldundiari dagokio lurralde historikoan garapen ekonomiko eta soziala sustatzen eta plangintza egiten laguntzea, Toki Araubidearen Oinarriak arautzen dituen apirilaren 2ko 7/1985 Legearen 36.1.d) artikuluan eta Euskadiko Toki Erakundeei buruzko apirilaren 7ko 2/2016 Legean ezarritakoaren arabera.

Autonomia Erkidego osorako erakundeen eta bertako lurralde historikoetako foru organoen arteko harremanei buruzko azaroaren 25eko 27/1983 Legearen 5. artikuluan jasotzen da Eusko Jaurlaritzak  foru aldundiekin zerbitzuak emateko hitzarmenak egiteko aukera. 

Horregatik, Aiaraldeko eskualdeko lehentasunezko jarduketa zonak bultzatzeko planean jasotako "Zerbitzu turistikoen eskaintza integratua garatzea" proiektuaren esparruan aurreikusitako jarduketak gauzatzeko, Eusko Jaurlaritzak eta Arabako Foru Aldundiak administrazioen arteko hitzarmen bat sinatu dute, Sektore Publikoaren Araubide Juridikoaren urriaren 1eko 40/2015 Legearen 47.2.a artikuluan xedatutakoaren arabera.

Hitzarmenak jasotzen du Arabako Foru Aldundiak hartutako konpromisoa, besteak beste, aurreko proiektuko jarduerak gauzatzeko eta Eusko Jaurlaritzak Arabako Foru Aldundiari 1.000.000,00 euro transferitzeko. 

Foru arau proiektua 2023ko Urteko Araugintza Planean sartuta ez badago ere, agerikoa da hitzarmena presazkoa eta beharrezkoa dela, Aiaralderako lehentasunezko jarduketa zonak bultzatzeko planean jasotako "Zerbitzu turistikoen eskaintza integratua garatzea" proiektuaren esparruan jarduketak egiteko.

Horiek horrela, lankidetza hitzarmena izenpetu beharra dago, klausuletan ezarritakoaren arabera, aldeek, hitzarmeneko helburuak gauzatu nahian, beren gain hartutako konpromisoak bete ditzaten.

Foru Gobernu Kontseiluak onetsi du lankidetza hitzarmena izenpetzea, bat etorriz Arabako Foru Aldundiaren antolaketa, funtzionamendu eta araubide juridikoari buruzko martxoaren 15eko 10/2023 Foru Arauak 8.6. artikuluan ezarritakoarekin, eta, bat etorriz Arabako Lurralde Historikoko erakunde antolamenduari buruzko 1983ko martxoaren 7ko Foru Arauaren 6.2.b.3. artikuluak ezarritakoarekin, beharrezkoa da Arabako Batzar Nagusiek erabaki hori berrestea.

Hala, otsailaren 28ko 6/23 Foru Dekretuaren 2. artikuluan ezarritakoaren arabera izapidetu da; horren arabera, xedapen orokorrak egiteko prozeduratik kanpo geratzen dira 6. artikuluko 2. apartatuko b) letran aipatzen diren proposamenak Batzar Nagusiek berrestea helburu duten foru arauen aurreproiektuak. 

ARTIKULU BAKARRA

Berrestea Euskal Autonomia Erkidegoko Administrazio Orokorrak eta Arabako Foru Aldundiak sinatutako lankidetza hitzarmena, Aiaralderako lehentasunezko jarduketa zonak bultzatzeko planean jasotako "Zerbitzu turistikoen eskaintza integratua garatzea" proiektuaren esparruan jarduketak egiteko, 1. eta 2. eranskinetan jasotzen denez.

